
OPIS PROBLEMA

Problem saobraćaja u mirovanju (nedostatak garaža i parking 
prostora) je prisutan u svim velikim gradovima. Često ga predstavljaju 
kao velikim problem koji zahtijeva nestanak zelenih površina u korist 
parking mjesta, ali to nije tako. Rješenje koje predlažemo u ovoj 
analizi javne politike su etažne garaže koje zauzimaju isti prostor kao 
i prosječni parking, a zahvaljujući etažama mnogo više ljudi može 
sigurno parkirati svoj automobil. Upravo sa problemom nedostatka 
parking prostora,  problem imaju građani naselja Čengić Vila 2 što 
je prostor na koji je fokusirana ova analiza. Građani ovog naselja 
primorani su da parkiraju uz cestu, te time ugrožavaju sigurnost 
svojih i tuđih automobila. 

Kada kažemo sigurnost, mislimo na dvije stvari:
1.	automobili su lahka meta za pljačkaše;
2.	postoji mogućnost da automobilu bude nanesena materijalna 

šteta od strane drugih vozila ili ljudi jer su parkirani uz cestu.

Ono što je još važnije je da nepropisno parkirani automobili 
predstavljaju opasnost po pješake koji usljed nemogućnosti kretanja 
moraju izlaziti na cestu i time dovode sebe u opasnost.

Čitavo naselje bazirano je na principu kružnog kretanja koje regulišu 
saobraćajni znaci za jednosmjerne ulice i obavezan smjer. Problem                          
nastaje u dijelovima naselja gdje nema znakova, te bi obje trake 
trebale biti prohodne, ali je zbog nedostatka parking prostora jedna 
traka uglavnom ispunjena parkiranim vozilima. Pored toga, vozila 
nerijetko vidimo na trotoarima i zelenim površinama. Građani koji 

u širokom krugu naselja nemaju adekvatan alternativni parking 
često dobijaju kazne za nepropisno parkiranje. Upravo te kazne su 
više puta probudile revolt kod građana iz razloga što nemaju gdje 
parkirati svoje automobile u vlastitom naselju.

Da bi problem bio još veći, pojedini stubovi ulične rasvjete ne rade, 
te je time ugrožena sigurnost automobila. Više puta su automobili 
bili opljačkani ili ogrebani, te je time nanesena velika šteta vlasnicima 
automobila.  

Slika 1: Mjesna zajednica Čengić Vila 2 Novi Grad Sarajevo (Google Maps)

Važno je istaći da u naselju postoje i garaže koje su napravljene u 
periodu kada je i samo naselje izgrađeno (1965), te od tada nikada 
nisu rekonstruisane. Postoji cca 120 garažnih jedinica, a od tih 120 
oko 20 nije fukncionalno ili je nesigurno za iznajmljivanje. Nesigurnost 
se ogleda u tome što se garaže nalaze ispod velikog kližišta koje sa 
gornje strane graniči sa naseljem Aneks, te se više puta dešavalo 
da se odroni veliki komad zemlje ili kamenje koje padne na garaže. 
Nefunkcionalne garaže često služe kao okupljalište pasa lutalica ili su 
prepune otpada i time narušavaju, kako izgled naselja, tako i javno 
zdravlje.

Cijena iznajmljivanja garaža je 60KM, što bi bila prihvatljiva cijena 
da su uređene. Mnogi korisnici su o svom trošku renovirali krov 
garaže radi prokišnjavanja ili vrata garaže radi straha od pljačke (jer 
su mnoga vrata u veoma lošem stanju, neka su zahrđala, a neka 
imaju po sebi ožiljke od prošlog rata). Građani to ne bi trebali raditi, 
obzirom da oni nisu vlasnici tih garaža, nego ih samo iznajmljuju.1 

Ukupni broj parking mjesta u naselju nije dovoljan, te su građani 
često prinuđeni parkirati i u okolnim naseljima, što dodatno utiče na 
njihovo nezadovoljstvo i nesigurnost samog automobila.

Ovom analizom javne politike i predloženim rješenjem želimo 
osigurati građanima naselja Čengić Vila 2 bezbjedno parking mjesto, 
pješacima omogućiti sigurno kretanje, a svim građanima kreirati 
prostor ugodnog i sigurnog življenja.

1(Lokom.ba, 2021)

PRIJEDLOG RJEŠENJA

Kao najefikansiji način rješavanja pomenutog problema vidimo 
rušenje postojećih javnih garaža u naselju Čengić Vila 2 - Novi Grad 
Sarajevo u ulici Gradačačka i izgradnju veće etažne garaže na tom 
mjestu.

Etažne garaže su najbolji primjer rasterećenja saobraćaja u 
mirovanju, a to možemo vidjeti kako u samom Gradu Sarajevo, tako 
i susjednim gradovima. Garaže u naseljima Dobrinja V, Koševsko 
brdo, Pofalićima (kod hitne pomoći), su dokaz da su etažne garaže 
pravi način rješavanja ovog ogromnog problema.2

Ključni kriteriji kojima smo se vodili tokom izrade ovog prijedloga 
su: efikasnost, očuvanje zelenih površina, sigurnost i racionalno 
budžetiranje.

Efikasnost i očuvanje zelenih površina

Potrebno je srušiti postojeće garaže koje nisu u najboljem stanju, te 
na tom prostoru napraviti novu etažnu garažu. Time ne zauzimamo 
druge površine, nego upravo koristimo prostor koji bi i u budućnosti 
imao istu namjenu. Također, ne bi uništili neki dio zelene površine, 
čega se stanovnici naselja najviše pribojavaju i što je neprihvatljivo. 
Pored toga, riješili bismo problem nelegalno i nepravilno parkiranih 
vozila, te bi time pomogli i pripadnicima MUP-a, odnosno rasteretili 
ih brojnih radnih sati koje provedu baveći se prekršajima i krivičnim 

2 (ms.ks.gov.ba, 2020)

djelima čiji su predmet nepropisno parkirana vozila. Time bismo 
ostavili dovoljno prostora da policijski službenici svoje napore 
usmjere u neke bitnije i veće probleme našeg društva. U prilog ide 
i činjenica o ogromnom broju otuđenih automobila, a koji su lahka 
meta pljačkaša na improvizovanim parking prostorima kakve imamo 
danas. Također, pretvorimo li broj oštećenih i otuđenih vozila u 
radne sate pripadnika MUP-a uviđamo da se prave i značajne uštede 
za sam Kanton Sarajevo i povećava efikasnost policije.

Slika 2: Mjesna zajednica Čengić Vila 2 Novi Grad Sarajevo (satelitski prikaz) sa označenim 

prostorom gdje se nalaze postojeće garaže

 
Sigurnost

Etažna garaža bi imala stalnog čuvara, a bila bi i pod cjelodnevnim 
video nadzorom i time bi bila zaustavljena mogućnost krađe vozila i 

umanjilo se broj oštećenja koje građani saniraju vlastitim sredstvima. 
Osim pada stope kriminaliteta, boljim rješenjem saobraćaja u 
mirovanju za očekivati je da se poveća sigurnost pješaka. 

U Tabeli 1.  možemo vidjeti da našem gradu treba što veći broj 
sigurnih i video nadzorom obezbjeđenih javnih garaža. Također, 
u tabeli možemo vidjeti da broj otuđenih vozila varira, ali da se 
smanjuje godinama, što se može povezati i sa sve većim brojem 
sigurnih javnih garaža. Statistika je preuzeta iz „Akcionog plana za 
prevenciju i suzbijanje krađa motornih vozila u Kantonu Sarajevo“.

GODINA BROJ OTUĐENIH 
MOTORNIH VOZILA

BROJ VRAĆENIH 
MOTORNIH 
VOZILA

2003. 927 441 (47,6%)

2004. 1468 811 (55,2%)

2005. 1020 524 (51,3%)

2006. 894 406 (45,4%)

2007. 873 380 (43,5%)

2008. 799 324 (40,5%)

2009. 887 287 (32,4%)

2010. 875 185 (21,1%)

2011. 557 169 (30,3%)

2012. 789 243 (30,7%)

2013. 800 227 (28,3%)

2014. 825 222 (26,9%)

2015. 728 207 (28,4%)

2016. 554 153 (27,6%)

2017. 431 103 (23,8%)

2018. 230 52 (22,6%)

UKUPNO 12.657 4734 (37,4%)

(Tabela 1 - Broj otuđenih vozila u Kantonu Sarajevo) (Ministarstvo unutrašnjih poslova Kantona Sarajevo, 2015)

Ne treba zanemariti ni činjenicu da se izgradnjom etažne garaže 
može sanirati i pomenuto obližnje klizište, čime se čuva imovina 
građana u ovom i u susjednom naselju i doprinosi njihovoj sigurnosti.

Racionalno budžetiranje

Postojeće garaže koje su u lošem stanju i u odnosu na stanje 
naplaćuju se po visokoj cijeni. Rekonstrukcijom garaža, građani bi 
bili zadovoljni, te bi se mogle uvesti dodatne beneficije za građane 
koji žive u neposrednoj bližini etažne garaže. Može se iskoristiti 
model besplatne garaže za građane koji dobiju mjesečnu karticu 
uz potrebnu dokumentaciju ili standardne cijene iznajmljivanja 
garažnog mjesta shodno uslovima u novoizgrađenoj garaži.

Primjer izgradnje javne garaže u javnom partnerstvu nalazimo na 
Dobrinji. Za realizaciju izgradnje etažne garaže u naselju Dobrinja V, 
Općina je Budžetom za 2018. godinu planirala izdvojiti 300.000 KM, 
dok je Ministarstvo saobraćaja KS uložilo 1,3 milion KM, a Kantonalni 
stambeni fond pola miliona KM. Izgrađena je garaža sa 150 parking 
mjesta što predstavlja investiciju od 13.000 KM po parking mjestu, 
te nam daje okvirni prikaz koliko novca treba planirati u odnosu na 
veličinu garaže koja se treba izgraditi.3

3 (ekapija.ba, 2017)

NAČIN REALIZACIJE

Modeli realizacije

Postoji nekoliko modela kako se izgradnja etažne javne garaže 
u naselju Čengić Vila 2 može finansirati. Obzirom da se radi o 
značajnoj investiciji moguće je da Općina sama ili putem LOKOM-a, 
koji upravlja postojećim garažama, finansira izgradnju nove etažne 
garaže.4

Jedan od načina je i javno partnerstvo gdje Općina Novi Grad 
Sarajevo u saradnji sa višim nivoima vlasti poput Vlade Kantona 
Sarajevo, firmi i institucija Kantona Sarajevo može u javnom 
partnerstvu zajednički izgraditi garažu, kako je to bio slučaj na 
Dobrinji.

Pored modela javnog partnerstva Općine sa Ministarstvom 
saobraćaja i drugim javnim institucijama, moguće je razmotriti i 
model u kom bi građani i pravna lica direktno učestvovali i finansirali 
izgradnju uz trajno zagarantovano parking mjesto i manji iznos 
za održavanje garaže. Npr. može se javnim pozivom omogućiti 
građanima da unaprijed kupe parking mjesto za iznos koji se glavnim 
projektom pokaže kao stvarna cijena izgradnje po parking mjestu ili 
nešto manji iznos od toga, a da na mjesečnom nivou učestvuju samo 
sa malim uplatama za održavanje javne garaže. Na taj način Općina 
bi mogla omogućiti dio sredstava za finansiranje ovog projekta, a 
građani dobiti sigurno i obilježeno parking mjesto u svom naselju. 

4 (Lokom.ba, 2018)

Blizina šoping centara i drugih javnih i privatnih pravnih lica ukazuje 
da bi i oni mogli pokazati interesovanje i također unaprijed kupiti 
parking mjesto. Na taj način značajno bi se umanjio trošak Općine. 
Ovaj model ne mora biti za cijelu garažu, moguće je na ovaj način 
javnim pozivom finansirati dio izgradnje garaže, dok bi se preostali 
dio koji se finansira iz budžeta iznajmljivao komercijalno.

Treći način je javno-privatno partnerstvo gdje Općina može 
potražiti partnere u privatnom sektoru zainteresovane za finansiranje 
ili sufinansiranje izgradnje etažne garaže. U slučaju da investitor 
preuzme cijeli trošak Općina može pomoći ustupanjem zemljišta, 
oslobađanjem troškova na ime lokalnih taksi i poreza, kao i vlastitom 
investicijom u sanaciju obližnjeg klizišta prema Aneksu. U slučaju 
sufinansiranja privatnih partnera, moguće je naći model podjele 
profita ili dugogodišnjeg zakupa ili drugi način koji se studijama 
pokaže najpovoljniji za građane, Općinu i potencijalne investitore.

Put do realizacije

Prvi korak u realizaciji projekta je izdvajanje budžetskih sredstava 
za dokumentaciju, idejni projekat, izvedbeni projekat i prateće 
studije. Ukoliko se pokaže opravdanim naredni korak je izmjena 
prostorno-planske dokumentacije i u konačnici pokretanje procesa 
izgradnje u skladu sa odabranim modelom.

Prije početka gore navedenih aktivnosti bilo bi dobro pokrenuti 
inicijativu kroz Općinsko vijeće te organizovati javnu raspravu u 
mjesnoj zajednici kako bi se građani upoznali sa idejom, dali svoje 
mišljenje, te kako bi se stekao uvid o stavu građana i vijećnika o 
izgradnju etažne garaže i rješavanju pitanja saobraćaja u mirovanju 

na ovaj način. Također, inicijatori bi trebali održati sastanke i na 
druge načine upoznati zainteresovane strane o procesu te steći uvid 
u njihove stavove i mišljenja.

Zainteresovane strane

Za realizaciju ovog projekta interesovanje, pored samih građana, 
mogli bi pokazati brojni stakeholderi koji imaju moć odlučivanja ili 
interes za njegovu realizaciju. Tu su primarno Općina Novi Grad, 
potencijalni privatni investitori, KJKP RAD, LOKOM, Ministarstvo 
saobraćaja Kantona Sarajevo.

U proces realizacije javne politike kao stakeholdere treba 
uključiti i političke partije koje djeluju u Općini Novi Grad Sarajevo 
i Kantonu Sarajevo, Ministarstvo unutrašnjih poslova Kantona 
Sarajevo, nevladine organizacije koje se bave saobraćajem, urbanim 
planiranjem i ekologijom, kao i Fakultet za saobraćaj i komunikacije 
Univerziteta u Sarajevu. Sve navedene stakeholdere potrebno je 
kontaktirati i uključiti u proces realizacije sa ciljem dolaska do što 
kvalitetnijeg i što boljeg konačnog rješenja, uklanjanja eventualnih 
nesuglasica i kreiranja atmosfere prihvatanja, kao i u cilju što brže 
realizacije projekta.

